
OILA QURISH YOSHIDAGI 
TALABALAR PSIXOLOGIK 

XUSUSIYATLARI

Qo‘ziyeva Gulzoda Shermat qizi
Toshkent davlat o‘zbek tili va adabiyoti universiteti magistranti

Annotatsiya: Mazkur maqolada oila psixologiyasining nazariy asoslari, yoshlik davrining psixologik xususiyatlari hamda 
talabalarning oilaviy hayotga tayyorgarligini shakllantirishning asosiy yo‘nalishlari yoritilgan. Tadqiqotda yoshlik davrida 
shaxs rivojlanishining psixologik omillari, nikohga tayyorgarlik jarayonida oilaviy qadriyatlar, shaxslararo munosabatlar va 
psixologik tayyorgarlikning ahamiyati tahlil qilinadi.

Kalit so‘zlar: yoshlik davri, oila qurish yoshi, talabalar psixologiyasi, oilaviy qadriyatlar, nikoh munosabatlari, shaxslararo 
muloqot, psixologik tayyorgarlik.
Abstract: The article examines the theoretical foundations of family psychology, the psychological characteristics of the 
youth period, and the main directions for developing students’ readiness for family life. Particular attention is paid to the 
role of family values, interpersonal relationships, and psychological readiness in preparing young people for marriage.

Key words: youth period, marriageable age, student psychology, family values, marital relations, interpersonal commu-
nication, psychological readiness.
Аннотация: В статье рассматриваются теоретические основы психологии семьи, психологические особенности 
юношеского возраста, а также основные направления формирования готовности студентов к семейной жизни. 
Анализируется роль семейных ценностей, межличностных отношений и психологической готовности в процессе 
подготовки молодежи к браку.

Ключевые слова: юношеский возраст, брачный возраст, психология студентов, семейные ценности, брачные 
отношения, межличностное общение, психологическая готовность.

KIRISH
Zamonaviy jamiyat rivojlanishida oilaning mustahkamligi va barqarorligi muhim o‘rin tutadi. Oila jamiyat-

ning fundamental instituti bo‘lib, shaxsning sotsializatsiyasi, ma’naviy-axloqiy qadriyatlar va ijtimoiy normalarni 
avlodlararo transmissiyasi (o‘tkazilishi) uchun birlamchi muhit vazifasini bajaradi. Bu jarayonda yoshlarning 
oilaviy hayotga to‘g‘ri tayyorgarligi, ayniqsa, oliy ta’lim muassasalarida tahsil olayotgan talabalarda oila qurish 
borasidagi tasavvurlar va psixologik tayyorgarlik darajasi alohida ahamiyat kasb etadi.

Yoshlik davri (odatda 18-25 yoshlar oralig‘i) inson hayotidagi muhim bosqich bo‘lib, shaxsiyatning intensiv 
shakllanishi, identiklikning differensiallashuvi, kasbiy o‘zini o‘zi anglashning belgilanishi hamda ijtimoiy va 
hayotiy qadriyatlar tizimining shakllanishi bilan xarakterlanadi. Bu davrda shaxsning kognitiv, emotsional va 
ijtimoiy rivojlanishi yuqori sur’atlarda kechadi.

Talabalik davri ayniqsa bu jarayonlarni kuchaytiradi. Universitet muhiti nafaqat kasbiy malakalarni egal-
lashga, balki shaxsiy o‘sishga, ijtimoiy munosabatlarni o‘rnatishga va kelajakdagi hayot yo‘lini rejalashtirishga 
ham katta ta’sir ko‘rsatadi. Ushbu yoshdagi talabalar uchun kasbiy yo‘nalishni tanlash bilan bir qatorda, bo‘lajak 
oilaviy hayotga psixologik jihatdan tayyorgarlik ko‘rish ham muhim vazifalardan biridir. Oila – bu jamiyatning 
fundamental instituti bo‘lib, insoniyatning replikativ va sotsializatsiya funksiyalarini amalga oshiradi, shaxsning 
ma’naviy-axloqiy qadriyatlarini avloddan avlodga uzatishda birlamchi muhit hisoblanadi. Bugungi kunda yosh 
oilalarda kuzatiladigan muammolar, ajralishlar soni ortib borishi, oilaviy nizolar va tushunmovchiliklarning 
ko‘payishi yoshlarning oilaviy hayotga psixologik tayyorgarlik darajasi yetarli darajada shakllantirilmaganligi 
bilan bevosita bog‘liq fundamental omillardan biri. Shu sababli, oila qurish yoshidagi talabalarning psixologik 
xususiyatlarini nazariy jihatdan chuqur o‘rganish dolzarb masala sifatida namoyon bo‘lmoqda.

Ushbu tadqiqotning maqsadi oila qurish yoshidagi talabalarning psixologik xususiyatlarini nazariy adabi
yotlar asosida tahlil qilish, ularning oilaviy qadriyatlar tizimini, nikoh munosabatlariga tayyorgarlik darajasini va 
shaxslararo muloqot qobiliyatlarini aniqlashdan iborat.

MAVZUGA OID ADABIYOTLAR SHARHI
Oila psixologiyasi – psixologik fanlarning nisbatan yosh, lekin jadal rivojlanayotgan yo‘nalishi hisoblanadi. 

Bu soha ijtimoiy psixologiya, shaxs psixologiyasi, rivojlanish psixologiyasi va klinik psixologiya kabi fanlarning 
kesishmasida shakllanadi. Oila psixologiyasi oilaning ijtimoiy-psixologik xususiyatlarini, oila a’zolari o‘rtasidagi 
munosabatlar tizimini va oilaviy hayotning barcha jihatlarini o‘rganadi.

Oila har bir kishida ilk yoshlikdan boshlab shakllanadigan insoniy fazilatlar, ezgu istaklar va qadriyatlarning 
rivojlanish maskani hisoblanadi. Ming yillar davomida shakllangan o‘zbek xalqining qadriyatlari va ma’naviy 
merosi oila muhitida saqlanib, avloddan avlodga uzatiladi. Oilada ota-onalar o‘rtasidagi hamjihatlik, mehr-shaf
qat, o‘zaro hurmat va bir-biriga g‘amxo‘rlik yoshlarni oilaviy hayotga tayyorlashda namuna bo‘lishi ko‘rsatildi.

Oila munosabatlarining nazariy asoslarini o‘rganishda oilaning funksiyalari, tuzilishi va rivojlanish dinami-
kasi muhim ahamiyatga ega ekanligi aniqlandi. Oilaning asosiy funksiyalari orasida tarbiyaviy, ijtimoiy-iqtisodiy, 
ruhiy-hissiy va rekreativ vazifalar ajratib ko‘rsatiladi. Har bir funktsiya oilaning barqarorligi va a’zolarining sog‘lom 
rivojlanishi uchun zarur bo‘lib, ularning buzilishi oilaviy muammolarni keltirib chiqarishi mumkinligi ta’kidlandi.

Oilaviy munosabatlar psixologiyasida shaxslararo jozibadorlik nazariyasi muhim o‘rin tutadi. Bu nazariyaga 
ko‘ra, turmush o‘rtog‘ini tanlashda uchta asosiy omil - motivlar, fazilatlar va rollar ketma-ket ta’sir ko‘rsatadi. 
Yosh odamlarning bir-birlarini tanlashlarida psixologik moslik, qadriyatlar uyg‘unligi va hayotiy maqsadlarning 
bir xilligi muhim ahamiyat kasb etadi.

Sharq xalqlari, xususan, o‘zbek jamiyatida oila tuzishga tayyorgarlik tarixan qadimdan rivojlangan madaniy 
an’analar bilan chambarchas bog‘liq bo‘lganligi aniqlandi. O‘tmish mutafakkirlari, jumladan, Beruniy, Ibn Sino, 
Yusuf Xos Hojib, Amir Temur, Ahmad Donish, Abdulla Avloniy kabi allomalarning asarlarida oila munosabatlari, 
ota-onalarning majburiyatlari va yoshlarni oilaviy hayotga tayyorlash masalalari chuqur yoritilganligi ta’kidlandi.

Talabalik davri, odatda, kech o‘smirlikdan (17-18 yosh) erta kattalik bosqichiga (22-25 yosh) o‘tishni qamrab 
oluvchi, inson hayotidagi eng muhim va intensiv rivojlanish bosqichlaridan biridir. Bu davr shaxsiyatning shakl
lanishi, ijtimoiy rollarning o‘zgarishi, kasbiy identiklikning belgilanishi va muhim hayotiy qarorlar qabul qilish 
bilan tavsiflanadi.Talabalar yoshlik davrining o‘ziga xos xususiyatlarini namoyon etuvchi guruh hisoblanadi. 
Oliy ta’lim muassasalarida tahsil olish jarayonida talabalar nafaqat kasbiy bilimlarni egallaydilar, balki shaxsiy 
rivojlanishning muhim bosqichlarini ham bosib o‘tadilar. 

Talabalarning oilaviy qadriyatlar tizimi ularning ijtimoiy muhiti, milliy-madaniy an’analari va oilada olingan 
tarbiya ta’siri ostida shakllanishi aniqlandi. Yoshlar oilaga bo‘lgan munosabatida sevgi, mehr-oqibat, o‘zaro 
hurmat, sadoqat va mas’uliyat kabi qadriyatlarning ustuvorligi muhim ahamiyatga ega ekanligi ko‘rsatildi. Ammo 
zamonaviy talabalar orasida oila qurish oldidan iqtisodiy barqarorlikka erishish, kasbiy muvaffaqiyatga yetish va 
shaxsiy mustaqillikni ta’minlash borasidagi ehtiyojlar ham kuchli namoyon bo‘lishi qayd etildi.

Yosh oilalarda munosabat tizimi asosiy rol o‘ynashi va ikki yoshning bir-birini tushunishi orqali oiladagi 
tashqi ta’sirlarning oldini olish mumkinligi ta’kidlandi. Biologik, psixologik va ijtimoiy qovushish turlarining 
o‘zaro uyg‘unligi yosh oilalardagi sog‘lom munosabatlar uchun muhim shart hisoblanadi. Oila qurishdan oldin 
yoshlarning psixologik jihatdan tayyorgarlik darajasini oshirish, oilaviy hayot haqidagi to‘g‘ri tasavvurlarni shakl
lantirish va muloqot ko‘nikmalarini rivojlantirish zarur ekanligi qayd etildi.

TADQIQOT METODOLOGIYASI
Oila qurish borasidagi psixologik tayyorgarlik bir necha muhim qirralarni o‘z ichiga oladi.

Birinchidan, yoshlarning oila haqidagi umumiy tasavvurlari, oilaning mazmuni va maqsadlari to‘g‘risidagi 
bilimlari muhim ahamiyatga ega. Oila faqat ikki kishining birgalikda yashashi emas, balki umumiy maqsadlar, 
qadriyatlar va mas’uliyatga asoslangan barqaror munosabatlar tizimi ekanligini tushunish zarur.

Ikkinchidan, shaxslararo muloqot ko‘nikmalari oilaviy hayotning asosini tashkil etadi. Bir-birini tinglash, 
tushunish, murosaga kelish, nizolarni tinch yo‘l bilan hal qilish va hamkorlikda ishlash qobiliyatlari mustahkam 
oila qurish uchun zarur shart hisoblanadi. Talabalar davrida bu ko‘nikmalarni rivojlantirish, do‘stlar va yaqinlar 
bilan sog‘lom munosabatlar o‘rnatish tajribasini to‘plash muhim ahamiyatga ega.

Uchinchidan, mas’uliyat tuyg‘usi va kasbiy barqarorlik oila qurish uchun zarur psixologik xususiyatlar 
qatoriga kiradi. Oila a’zolariga nisbatan javobgarlik hissi, ularning ehtiyojlarini qondirish borasidagi majburi-
yatlarni his qilish va kerakli vaqtda yordam ko‘rsata olish qobiliyati muhim o‘rin tutadi. Talabalar o‘z kelajaklarini 
rejalashtirishda oilaviy vazifalarni ham hisobga olishlari zarur.

To‘rtinchidan, hissiy barqarorlik va o‘zini o‘zi boshqarish ko‘nikmalari oilaviy hayotda muhim ahamiyatga 
ega. Stressli vaziyatlarda xotirjam qolish, o‘z hissiyotlarini nazorat qilish va muammoli holatlarni mantiqiy 
yechimlar bilan bartaraf etish qobiliyati oilaviy nizolarning oldini olishga yordam beradi. Talabalik davrida bu 
xususiyatlarni rivojlantirish, irodaviy sifatlarni mustahkamlash zarur.

TAHLIL VA NATIJALAR
Oila qurish yoshidagi talabalarning psixologik xususiyatlarini nazariy tahlil qilish quyidagi natijalarni berdi:

Birinchidan, yoshlik davri shaxsning barqaror rivojlanishi va oilaviy hayotga tayyorgarlik ko‘rish uchun eng 
qulay davr ekanligi aniqlandi. Bu davrda talabalarning kognitiv qobiliyatlari, hissiy-irodaviy sohalari va ijtimoiy 
faolligi yuqori darajaga erishib, ular oila qurish borasidagi mas’uliyatli qarorlarni qabul qilishga qodir bo‘ladilar.

Ikkinchidan, talabalarning oilaviy qadriyatlar tizimi ularning milliy-madaniy muhiti, oilaviy tarbiyasi va ijti-
moiy muhiti ta’sirida shakllanishi ko‘rsatildi. O‘zbek jamiyatida oilaga bo‘lgan e’zoz, mehr-oqibat, sadoqat va 
mas’uliyat kabi qadriyatlar ustun o‘rin tutadi. Bu qadriyatlarni mustahkamlash va yangi avlodga uzatish zarurligi 
ta’kidlandi.

Uchinchidan, oila qurish borasidagi psixologik tayyorgarlik bir necha muhim komponentlarni o‘z ichiga 
olishi aniqlandi: oila mohiyati haqidagi to‘g‘ri tasavvurlar, shaxslararo muloqot ko‘nikmalari, mas’uliyat tuyg‘usi, 
hissiy barqarorlik va kasbiy mustaqillik. Bu komponentlarning har biri talabalar davrida maqsadli ravishda rivoj
lantirilishi zarur.

To‘rtinchidan, yosh oilalarda kuzatiladigan muammolarning asosiy sabablari psixologik tayyorgarlikning 
yetarli emasligi, oilaviy hayot haqidagi noto‘g‘ri tasavvurlar, shaxslararo muloqot ko‘nikmalarining rivojlanma-
ganligi va moliyaviy barqarorlikning yo‘qligi ekaniligi aniqlandi. Bu muammolarning oldini olish uchun talabalarni 
oldindan tayyorlash tizimini yaratish zarur.

Beshinchidan, oilaviy munosabatlar psixologiyasining nazariy asoslari talabalarni oila qurish oldidan to‘g‘ri 
yo‘naltirish, oila a’zolari o‘rtasidagi sog‘lom munosabatlarning shakllanishiga ko‘maklashish va mustahkam 
oilalar barpo etish uchun asos bo‘lishi mumkinligi ko‘rsatildi. Sharq allomalarining oila masalalariga bag‘ish-
langan qarashlari zamonaviy sharoitda ham o‘z ahamiyatini yo‘qotmaganligi ta’kidlandi.

Oltinchidan, talabalarning oila qurish borasidagi qarashlarida zamonaviy tendensiyalar kuzatilishi aniqlandi. 
Ko‘pchilik yoshlar oila qurish oldidan kasbiy muvaffaqiyatga erishish, moliyaviy mustaqillikni ta’minlash va 
shaxsiy rivojlanishga vaqt ajratishni afzal ko‘rishadi. Bu holat nikoh yoshining ortib borishiga va oilalarning 
kechroq tuzilishiga olib kelmoqda.

Yettinchidan, oila qurish yoshidagi talabalarni psixologik jihatdan tayyorlash uchun kompleks yondashuv 
zarur ekanligi aniqlandi. Bu yondashuv nazariy bilimlarni berish, amaliy ko‘nikmalarni rivojlantirish va shaxsiy 
maslahat ko‘rsatishni o‘z ichiga olishi kerak. Oliy ta’lim muassasalarida talabalarga oila psixologiyasi, nikoh 
munosabatlari va farzandlar tarbiyasi borasida bilimlar berilishi muhim ahamiyatga ega.

XULOSA VA TAKLIFLAR
Oila qurish yoshidagi talabalarning psixologik xususiyatlarini nazariy tahlil qilish natijalari shuni ko‘rsat-

diki, talabalik davrida shaxsning oilaviy hayotga tayyorgarlik ko‘rishining eng muhim bosqichi hisoblanadi. 
Bu davrda talabalarning oilaviy qadriyatlar tizimi, nikoh munosabatlariga tayyorgarlik darajasi va shaxslararo 
muloqot ko‘nikmalari shakllanadi.

Talabalarni oilaviy hayotga psixologik jihatdan tayyorlash uchun quyidagi yo‘nalishlar bo‘yicha tizimli ish 
olib borish zarur:

1.	 Oila psixologiyasi, nikoh munosabatlari va oilaviy hayot asoslari bo‘yicha nazariy bilimlar berish;

2.	 Shaxslararo muloqot ko‘nikmalarini rivojlantirish, nizolarni tinch yo‘l bilan hal qilish usullarini o‘rgatish;

3.	 Oilada ota-ona va farzandlar o‘rtasidagi sog‘lom munosabatlarni shakllantirish bo‘yicha amaliy mashg‘ulotlar 
tashkil etish;

4.	 Milliy va umumbashariy qadriyatlarga asoslangan oilaviy madaniyatni targ‘ib qilish;

5.	 Yosh oilalarda kuzatiladigan muammolar va ularning yechimlari haqida ma’lumot berish.

O‘zbekiston sharoitida oila muassasasining mustahkamligi va barqarorligi uchun yoshlarni oilaviy hayotga 
to‘g‘ri tayyorlash, ularning oila qurish borasidagi psixologik tayyorgarligini oshirish davlat va jamiyat oldida 

turgan muhim vazifa hisoblanadi. Oliy ta’lim muassasalarida talabalar bilan oila psixologiyasi va nikoh munosa
batlari borasida tizimli ma’rifiy ish olib borish, ularni oilaviy mas’uliyat va majburiyatlarga tayyorlash kelajakda 
mustahkam oilalar barpo etilishiga xizmat qiladi.

